
ЌАЊРАМОН

Салимљон гову гўсфандонашонро ба подаљо њай 
карда, зуд ба хона баргашт. Падараш болои кати 
миёни њавлї, ки таги хавозањои баланди ток гузошта 
шуда буд, нишаста чой менўшид. Салимљон њам ба 
пањлуи ў гузашт. Чой нўшид, косаи ширчояшро саро-
сема хўрду лаби дастархонро ќат карда аз љой бар-
хост.

– Куљо?– пурсид падар пиёлаи чойи дасташро 
пеши чойник, болои лаълї монда.

– Мактаб меравам, – гуфт Салимљон.
– Не, имрўз ту мактаб намеравї, – гуфт падар 

косаи холии ширчойро аз пешаш як тараф тела дода.
Ин талаби падар барои ў ногањонї буд. Имрўз 

онњо иншо доранд, иншои чорякї. Чанд рўз боз тайё-
рї медид, бисёр хонд, шеър аз ёд кард. Бачањои синф 
мегўянд, ки аз иншо бањои панљ боз насиби Салимљон 
мешавад. Худаш њам њамин хел орзу дорад… Аммо 
њоло падар мегўяд, ки ў ба мактаб наравад. Ин чї хел 
мешавад? Ба он кас фањмондан осон не

– Ња, чї шах шуда мондї? Рав, дастата дар љўйбор 
шўю пеши ман омада шин, – падар ба тарафи љўй, ки 
аз таги чормаѓзи канори њавлї шилдирросзанон  љорї 
буд, нигоњ кард.

– О, имрўз мо имтињон дорем, иншо. Муаллим љанг 
мекунанд, – гуфт Салимљон.

– Кори ман аз имтињони ту зарур, – гуфт падар.
Кори зарур? Кори зарури падар њамин, ки њоло 

каландро мегираду сањро меравад, пахта об меди-

њад. Ваќтњои охир њоли ў њамин. Салимљон дар ин 
љињат ба ў ёрї расонда наметавонад. Ё падар ягон 
хидмати дигар мефармояд? Нигоњубини гўсола, бар-
раю бузѓолањо? Барои ин њозир модараш меояд, ў 
дар љойи дур не, дар њамин дења, дар хонаи модар-
калонаш.

– Њозир очаам меоянд, – гуфт Салимљон.
– То омаданаш шин! – амр дод падар ва дигар 

сухане нагуфта бурутњои сип-сиёњи дарозашро миё-
ни ангуштон тоб медод. Баъд болиштњоро ба таги ба-
ѓал кашида, болои кўрпача ёзид.

– Шумо, имрўз кор намеравед?
– Не, – бо дили нохоњам љавоб дод падар.
– Бозор меравед?
– Ња.
– Њамроњи амаки Њафиз?
– Ња! Ња! – дод зад падар ва бо ѓазаб давом дод: – 

Чї, ту прокурорї, ки ин ќадар маро пурсуљў карда 
истодаї? Дам шин, дигар гап назан!

Амаки Њафизро хурду калони дења медонанд. 
Бозоргард, дар њељ љой кор намекунад, бо даллолию 
љаллобї рўз мегузаронад, хонањои зебо, мошини 
нави «Волга» дорад. Як писари ў њамроњи Салимљон 
мехонад. Аз кору кирдори падар њамин Субњон њам 
дар хиљолат. Падар бисёр дурўѓ мегўяд. Як рўз бузи 
кампири Њасратбегимро дар пеши назари бачањо сї 
сум харид, чор ќадам аз пеши хонаи ў дур рафта, ба 
мўйсафеди Њотам вохўрд. Садњо ќасам хўрд, ки 
барои савоб бузи кампирро 50 сум харидааст ва боз 
барои савоб бо њамин нарх онро ба бобои Њотам 

мефурўшад. Дар рўзи равшан фиребгарї кардани 
амаки Њафиз, аз њад зиёд дурўѓ гуфтанї вай бачањоро 
дар њайрат оварда буд. Бовар намекарданд, ки як 
мўйсафед њамин хел дурўѓ мегўяд. Ана њамин одам, 
ки Салимљон бисёр бад мебинадаш, рўзњои охир ба 
падари ў њамнишину рафиќ шудааст. Дар дења њам 
акнун инро њама медонанд. Рўзи гузашта бачањо ба 
Салимљон хандида гуфтанд, ки бобои Њафиз шогирд 
ёфтааст, падари Салимљон шогирдаш.

– Ту, бачам, – падар пас аз хело хомўш истодан ба 
Салимљон рўй овард: – Њоло њељ чї намедонї. Барои 
он ки одам наѓз зиндагї кунад, камтар љунбидан 
лозим. Очаат кор накунад, аз дасти тую хоњару 
додаракот кор наояд, як маоши падар ќатї рўз гуза-
рондан душвор…

Ин хел мањрамона ба Салимљон рози дил гуфтани 
падар ўро дар тааљљуб мононд. Вай асло Салимљон 
ва њатто модари ўро лоиќи гапу маслињат намедонад. 
Њоло гўё Салимљон одами калон буд, ки падар пеши 
вай њасрат мекард:

– Бо ин амаки Њафиз рафиќу њамроњ шуданам њам 
аз туфайли шумоњо… Як рўз-ним рўз бозоргардї 
карда, се-чор танга меёбам, бачам.

Падар боз ба сухан омада, чизе гуфтанї буд, ки 
дарвоза таќ-таќ шуд. Ў ба рўйи падар нигариста монд. 

– Кї бошад? – гўён вай нимхез шуд ва ба Салим-
љон таъкид кард. – Агар бригадир бошад, отам нест, 
гўй, касал, духтур рафтанд, гўй.  

Салимљон њанўз фурсати гап наёфта буд, ки аз 
паси дарвоза овози саркор ба гўш расид.

– Раљабмурод, њой Раљабмурод! – мегуфт ў.

– Лаббай гўй, лаббай гўй, отам нестанд, касаланд, 
гўй,– Раљабмурод як кўрпача ва чанд болиштро ба 
болои сараш кашид.

– Лаббай, чї мегўед? – Салимљон аз кат фурома-
да, тарафи дарвоза ќадам монд.

– Э нарав, бачам, отам нестанд гўю мон, – падар аз 
љояш хеста, аз лаби љомаи Салимљон аќиб кашид.

– Отат канї, Салимљон? Гўй, ин тараф барояд, – 
овози саркорро шуниданд падару писар.

– Гўй, гўй, нестанд гўй… Њозир ман ба ту афсона 
хондам? Њамааш аз туфайли шумоњо, падарам нес-
танд гўй, – падар аз писараш ёрї мехост. Њоли ў 
рањмовар буд, вале дурўѓ гуфтан барои Салимљон 
бисёр гарон менамуд. Дурўѓгўйињои амаки Њафиз ба 
хотираш омад, ки бачањо ба ў механдиданд. Ў наме-
хост, ки падараш бо ин одам њамроњ шавад, ба монан-
ди ў бошад.

– Гўй, ман барои њамин туя аз мактаб нигоњ дошта 
будам. Гўй, ки отам нестанд, – кому забони падар аз 
њаяљону изтироб хушк шуда буд.

Салимљон дурўѓ гўяд? Дар бораи дурўѓгўйњо, ин 
хислати пасти одамон, њикояю афсона ва ќиссањои 
бисёре хондааст. Онњоро њама мазаммат мекунанд. 
Муаллим њам насињат мекунанд, ки талабањояш 
дурўѓгўй нашаванд. Шеърњо мехонанд дар њаќќи 
дурўѓгўйњо. Њамаи инро дидаю дониста ў дурўѓ гўяд? 
«Дурўѓ нагуфтан њам ќањрамонї аст», – гуфта буданд 
муаллим. Дурўѓгўйї – хиёнат. Салимљон талабаи аъ-
лохони синф аст. Вай мехоњад ба монанди одамони 
неке бошад, ки дар китобњо тасвир ёфтаанд.

– Раљабмурод, њой Раљабмурод! – овози саркор 
боз баланд шуд. Ў дарвозаро таќ-таќ зад. Занљири 
дарвоза љарангос садо дод. Аз ин њол падари Салим-
љон нооромтар гашт.

– Гўй, гап зан, «падарам нестанд», гўй, забон 
надорї? Гунг шудї? – тоќати падар тоќ шуда буд. 
Салимљонро ба пеш тела дод. Вай аќиб гашт.

– Охир, шумо њаминљо-ку, ман дурўѓ намегўям, – 
гуфт.

– Гап зан, гап зан, мана шармандаю беобрў накун, 
гап зан, овозатро барор, – овози падар ба хаёли Са-
лимљон хиррї шуда буд.

– Гап мезанам, – гуфт.
– Гап зан.
– Лаббай.
– Отат канї?
Салимљон боз чї љавоб доданашро надониста 

монд. Замину замон ба хаёли ў хомўш монда буд. 
Вале мешунид, ки падараш таъкид мекард: «Гап зан, 
гўй, отам нестанд…».

Ќомати Салимљон, ки гўё дар ин лањзањо зери бори 
гароне буд, оњиста-оњиста рост шуд. Овози падараш 
дигар ба гўши ў намеомад. Вай љуръат пайдо кард.

– Падарам, дар хона, дар њаминљо, – овози 
љарангосии  Салимљон баланд гашт.

Саркор дарвозаро кушод. Салимљон бори гаронро 
аз дўш фиканда буд, ки худро сабук њис кард. Офтоб, 
замину замон ба назараш зебо намуд. Ба хаёлаш ў 
ќањрамон шуда буд.

